
					ఈ పుట అచ్చుదిద్దబడ్డది

దేవసంఘములకు దిక్పాలకులకు - భావింప నెక్కు డీపడినరాక్షసుఁడు

ఇంక లోకములకు నెన్నండు నొండు - శంక లే దని మది సంతోష మందె

నప్పుడు కరమర్థి నాహవలక్ష్మి - నుప్పొంగి కైకొని యుజ్జ్వలుం డయ్యె

గడునుగ్రరాహువుఁ గబళించి పిదప - విడిచిన వెలుగొందు విమలార్కుఁ డనఁగ

దదనంతరంబ యాదానవకోటి - మదిలోన నెవ్వగ మల్లడి గొనఁగ

విన్ననై వదనము ల్వెలవెలఁ బాఱ - నున్నరావణుఁ గాన నురవడిఁ బాఱి

“దేవ! నీతమ్ముండు త్రిదశాంతకుండు - వావిరి నగచరావళి నెల్లఁ దోలి4150

దెసలు భూభాగంబు దివియుఁ దా నగుచు - నసమసాహసబలాహవకేళి వ్రాలి

నెలకొని దుగ్ధాంబునిధి మందరాద్రి - గలఁచి యాడెడుక్రియఁ గపికులాంభోధి,

నిక్క డక్కడఁ జేసి యింద్రాదు లెల్ల - వెక్కసపడఁ బోరి వివశుఁడై తూలి

యంత శ్రీరాముని యధికబాణాగ్ని - నెంతయు దగ్ధుఁడై యిలమీఁదఁ ద్రెళ్లె"

నని కుంభకర్ణుఁ డయ్యనిలోనఁ బడుట - దనుజులు చెప్ప నాదానవేశ్వరుఁడు

తనపాటు నింకఁ దథ్యం బన్నకరణిఁ - గొనకొన్న బలుమూర్ఛఁ గుంభినిఁ బడియె.

నతికాయుఁ డధికశోకాయత్తుఁ డయ్యె - ధృతి దూలి శోకించె దేవాంతకుండు

దిక్కు దప్పినమాడ్కిఁ ద్రిశిరుండు పడియెఁ - దక్కక యానరాంతకుఁడు మ్రాన్పడియె

దనుజవీరులు మహోదరమహాపార్శ్వు - లును మహాలోకవిలుంఠితు లైరి.




రావణుండు కుంభకర్ణుని మరణమునకు శోకించుట


బలుమూర్ఛ నంతటఁ బాసి రావణుఁడు - పలుమాఱుఁ దమ్మునిఁ బలవింపఁ దొడఁగె.

“వడిఁ దేర్చు రాఘవవైరాంబురాశి - నెడపక యే నింక నేతెప్ప గడతు

రామలక్ష్మణులను రణములోఁ జంపు - దేమెయి? నీ వని యే నున్నచోటఁ

జటులరాఘవమహాశరవహ్నిశిఖల - నిటు నేలఁ గూలితి వేకాంగవీర!

నిద్రారతుండవు నేఁ డిట్లు దీర్ఘ - నిద్ర గైకొంటె? నిర్ణిద్రవిక్రముఁడ!

కులిశధారకు నైనఁ గూలనిమేను - యిల నరునేటున నిటుఁ గూలవలసె;

నంతకునకు నీవ యఖిలంబు నెఱుఁగ - నంతకుం డన నుంటి వారూఢశక్తి

నంతటి నీకు నీయవనిలో నిప్పు - డంతకుఁ డయ్యెనే యకట రాఘవుఁడు?

నిద్ర మేలని నీవు నిష్ఠురవృత్తి - రుద్రుఁడవై తమ్ము రూపడం తనుచు

నిద్రివిద్రావణుం డాదిగా సురలు - నిద్రఁ బో రెన్నఁడు నెరసినభీతి

నీ వాజిఁ ద్రుంగుట నిర్జరు లింక - నేవిధంబున నన్ను నేల కైకొండ్రు?
4170

కుల మెల్ల రక్షించుకొఱకు నాతోడఁ - జలమునఁ బలుమాఱు సద్బుద్ధి చెప్ప

వినక విభీషణు వెసఁ దన్ని వెడల - చనుమన్న పాపంబు సైఁచునే నన్నుఁ?

గడుకొని నీ వాదిగా బుద్ధిమంతు - లుడుగక చెప్పిన యుచితోక్తు లెల్ల

నెమ్మితో విననైతి నిన్నుఁ గోల్పడితి - నమ్మిన జయలక్ష్మి నా కేల కలుగు?

		 ఈ పేజీలో చివరి మార్పు 17 ఫిబ్రవరి 2024న 07:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

